
কর কৃপা দান কৃপানিধি প্রভু
হর ভ্রান্তি, হর ভয়।

পথের সম্বল নাহি কিছু মম
অবলম্ব সুধু আশা,

জ্ঞান চিন্তাহীন বোধ বিদ্যাহীন
অঙ্গহীন খর্ব্ব ভাষা;

যশঃ তৃষাতুর, ক্ষিপ্ত অভিলাষ
পীড়িত করে হৃদয়,

সর্ব্বশক্তিময়, তব শক্তি বিনা
বাঞ্ছা পূর্ণ কভু নয়।

কর দয়াময় দয়াবিন্দু দান,
আমি ভ্রান্ত মূঢ়মতি,

জ্ঞানী পরমেশ আদি মধ্য শেষ
অচিন্ত্য চরণে নতি।—

তুমিও গো দয়া কর মা ভারতী,
দেও মনোমত ফুল,

সাজাই কানন বাসনা যেরূপ
তুষিতে বান্ধবকুল;

খোল মা বারেক উদ্যান তোমার,
প্রবেশ করিব তায়,

তুলিয়া আনিব গুটিকত ফুল
গাঁথিতে নব মালায়;

নাহি সে সুবর্ণ রজতের কুঁজি
অদৃষ্টে আমার ঠাঁই,

বিহনে সাহায্য জননি তোমার,
কাননে কেমনে যাই।

কত চিত্র মাতঃ! দেখি চিত্ত-পটে,
বাসনা অক্ষরে আঁকি,

বাণীর অভাবে না পারি আঁকিতে
অন্তরে লুকায়ে রাখি!

